
Әуе көлігі – бұл жылдамдығы мен ыңғайлылығымен ерекшеленетін 

тасымал түрі. Қазақстан – кең байтақ территориясы мен экономикалық 

орталықтарының бір-бірінен алшақтығы салдарынан әуе қатынасына жоғары 

сұранысқа ие мемлекеттердің бірі. Дегенмен, әуе билеттерінің бағасы халық 

арасында жиі талқыға түсетін мәселе болып табылады. 

Барлық әуе компанияларының тарифтері доллармен байланыстырылғанын 

атап өту маңызды. Халықаралық рейстердің тарифтерін доллармен 

байланыстыру – әлемдік тәжірибеде кең таралған құбылыс, өйткені рейстерді 

орындауға арналған шығындар мен өзара есеп айырысулардың негізгі бөлігі осы 

валютада жүргізіледі. Әуе билеттерінің бағасы тұрақты емес екенін түсіну керек. 

Бағаның негізі – белгілі бір бағыт бойынша жолаушыларды тасымалдау 

үшін әуе компаниясы белгілейтін тариф. Тариф әуе компаниясының баға 

саясатына, белгілі бір бағыттағы сұранысқа, маусымға және аптаның күніне 

байланысты өзгеруі мүмкін. Сонымен қатар, әуе компанияларының жеңілдіктері 

кезінде тарифтер минималды бағамен сатылуы мүмкін. Әрбір әуе компаниясы өз 

баға саясатын ұстанады. Билет құнына әуе компаниясының табысынан бөлек, 

түрлі алымдар: әуежайлық, жанармайлық, агенттердің комиссиялық алымдары 

және тағы басқа шығындар кіреді. 

Тарифтер төмен болуы мүмкін, бірақ қосымша алымдар мен салықтар рейс 

бағасын айтарлықтай қымбаттатады. Бір рейске бір әуе компаниясының билет 

бағасы сатып алу уақытына байланысты әртүрлі болуы мүмкін. Мысалы, алдын 

ала сатып алынған билеттер арзан, ал ұшу күні жақындағанда олардың бағасы 

жоғарылайды. Осылайша, әуе компаниялары жолаушыларды билеттерді алдын 

ала сатып алуға ынталандырады. Қызмет көрсету класына қарай (бірінші, бизнес 

немесе эконом) бөлінумен қатар, бір кластың ішінде де бірнеше тарифтік 

санаттар болады, олардың әрқайсысының қолдану ережелері әртүрлі. 

Қайтарылмайтын билеттер көптеген әуе компанияларында бар және төмен 

бағасына байланысты жолаушылар арасында сұранысқа ие. Мұндай тарифтер 

әуе компанияларының шығындарын азайтуға мүмкіндік береді. Алайда ең арзан 

билетті сатып алған жолаушы рейстен бас тарта алмайды немесе билетті сатып 

алуға жұмсалған ақшасын жоғалтады. Сондай-ақ, бір билеттің ішінде 

қайтарылатын және қайтарылмайтын тарифтер үйлесетін аралас тарифтер де 

қолданылады. 

Халықаралық әуе билеттерін брондау жүйелері барлық рейстердегі 

орындар туралы ақпаратты барлық кассаларға бір уақытта қолжетімді етіп, 

билеттерді нақты уақыт режимінде сатуға мүмкіндік береді [1]. 

Сонымен, Қазақстанның әуе нарығындағы билет бағасына әсер ететін 

негізгі нарықтық факторлардың тізбесін келесідей етіп қарастыруға болады: 

1. Сұраныс пен ұсыныс. 

 
Сурет 1. 2023 жылғы Қазақстанда әуе көлігі арқылы тасымалданған 

жолаушылар саны 

 
Ескерту- [2] дереккөзі негізінде автормен құрастырылған 

 

Экономикалық теорияға сәйкес, әуе билеттерінің бағасы көбінесе сұраныс 

пен ұсыныс заңына бағынады. Белгілі бір бағытқа сұраныс артқанда (мысалы, 

мереке немесе демалыс маусымдары), билет бағасы көтеріледі. Ал сұраныс 

төмендеген маусымдарда авиакомпаниялар жолаушыларды тарту үшін бағаны 

төмендетеді. 

2. Жанармай бағасы 

 

 
Сурет 2. 2023 жылғы Қазақстанда әуе көлігі арқылы тасымалданған 

жолаушылар саны 
Ескерту - [3] дереккөзінен алынды 

Әуе компанияларының шығындар құрылымы жолаушылар үшін билет 

бағасын анықтаудың негізгі факторы болып табылады. Әуе билеттерінің құнына 

әуе тасымалдаушыларының барлық шығындары кіреді. Бұл шығындардың 

ішінде жанармайдың үлесі 30%-ды құрайды. Жанармай өндірушіден, 

импорттаушы жеткізушілерден немесе әуежай қызметі арқылы тасымалданады. 

Жанармай шығындары авиакомпаниялардың операциялық 

шығындарының айтарлықтай бөлігін құрайды. Әлемдік нарықта мұнай 

бағасының ауытқуы Қазақстандағы әуе билеттерінің бағасына тікелей әсер етеді. 

Егер мұнай бағасы қымбаттаса, бұл билет құнының өсуіне әкеледі. 

3. Бәсекелестік деңгейі 

 

 
Сурет 3. Қазақстанның 2023 жылғы әуе тасымалы нарығының құрылымы 
Ескерту - [4] дереккөзінен алынды 

 

Қазақстанның әуе тасымалы нарығы бірнеше ірі ойыншыдан тұрады, 

соның ішінде: Air Astana, FlyArystan, және SCAT сияқты авиакомпаниялар. 

Қазақстандағы әуе тасымалдары нарығы ұлттық әуе тасымалдаушы 

басқаруындағы мемлекеттік компаниялар тобының үстемдігімен ерекшеленеді. 

Бұл нарық олигополиялық модельге негізделген, мұнда екі негізгі компания – Air 

Astana тобы мен Scat нарықтың 96%-ын алып отыр. FlyArystan лоукостері өзін 

жеке тасымалдаушы ретінде ұсынғанымен, Air Astana компаниясынан 

толығымен бөлінбеген. Air Astana тобы квазимемлекеттік сектордың құрамына 

кіреді, оның 51%-ы «Самұрық-Қазына» ұлттық әл-ауқат қорына тиесілі. 

Компания нарықтың 67%-ын иеленіп, әуе билеттерінің бағасын қалыптастыруға 

тікелей әсер етеді. 

Нарықта бәсекелестіктің жоғары деңгейі болған жағдайда, компаниялар 

бағаны төмендетіп, жолаушыларға қосымша жеңілдіктер ұсынуға тырысады. Ал 

егер белгілі бір бағытта тек бір ғана компания қызмет көрсетсе, баға деңгейі 

жоғары болуы мүмкін. 

4. Сыртқы факторлар 

Халықаралық экономикалық жағдайлар, валюталық айырбас бағамдары 

және саяси тұрақтылық та баға қалыптасуына әсер етеді. Мысалы, теңгенің 

құнсыздануы импорттық тауарлар мен қызметтердің, соның ішінде әуе көлігіне 

қажетті жабдықтардың қымбаттауына алып келеді. 

5. Мемлекеттік реттеу 

Қазақстан үкіметі авиациялық саланы дамытуға және жолаушыларға 

қолжетімділікті арттыруға бағытталған саясат жүргізуде. Мысалы, кейбір ішкі 

рейстерге субсидия бөлу немесе әуежай алымдарын төмендету сияқты шаралар 

билет бағасының қолжетімді болуына ықпал етеді. 

6. Баға динамикасы және тұтынушылардың мінез-құлқы 

Қазақстанда әуе билеттерінің бағасы айтарлықтай динамикалық сипатқа 

ие. Билетті сатып алу уақыты мен саяхат мерзімі бағаға тікелей әсер етеді. Алдын 

ала сатып алынған билеттер, әдетте, арзан болады, ал сапарға жақындаған 

уақытта баға көтеріледі. Сонымен қатар, тұтынушылардың онлайн брондау 

платформаларын қолдануы және лоукостерлердің қызметін таңдауы нарықтың 

өзгеруіне ықпал етуде. 

7.Қазақстандағы аймақтық ерекшеліктер 

Қазақстанның географиялық ерекшеліктері әуе билеттерінің бағасына 

айтарлықтай ықпал етеді. Елдің шалғай орналасқан аймақтарына рейстер саны 

шектеулі болғандықтан, бұл бағыттардағы билеттердің бағасы жиі жоғары 

болады. Сонымен қатар, ірі қалалар арасында рейстердің жиі ұйымдастырылуы 

бәсекелестікті арттырып, бағаның төмендеуіне ықпал етеді. 

Қазақстандағы әуе билеттерінің бағасы көптеген нарықтық факторлардың 

әсерімен қалыптасады. Олардың ішінде сұраныс пен ұсыныс, жанармай бағасы, 

бәсекелестік деңгейі, сыртқы факторлар және мемлекеттік реттеу маңызды рөл 

атқарады. Осы факторларды түсіну жолаушыларға өз саяхатын тиімді 

жоспарлауға және шығындарын азайтуға көмектеседі. Сонымен қатар, 

авиакомпаниялар нарық талаптарына сай икемді стратегияларды қолданып, 

халық үшін қолжетімділік пен сапаны арттыру бағытында жұмыс істеуі қажет. 

